Nafarroako Parlamentuak, 2017ko maiatzaren 25ean egindako Osoko Bilkuran, honako erabaki hau onetsi zuen: “Horren bidez, Nafarroako Gobernua premiatzen da prozedura bat ezar dezan bermatzeko ezen koordainketaren ondorioak minimizatze aldera ezartzen diren neurriek balizko onuradun guztien artean estaldura eta hedapen handiena izanen dutela”.

Legebiltzarreko Erregelamenduko 114. artikuluan ezarritakoa betez, aipatu erabakia Nafarroako Parlamentuko Aldizkari Ofizialean argitara dadin agintzen dut. Hona testua:

“1. Nafarroako Parlamentuak Nafarroako Gobernua premiatzen du berme-prozedura bat ezar dezan, koordainketaren ondorioak minimizatzeko ezartzen diren neurriek estaldurarik eta hedapenik handiena izate aldera balizko onuradun guztien artean. Horretarako, honako irizpide hauek ezarriko ditu:

a. Laguntza-eskaeraren tramitazioa ahalik eta gehiena erraztea, behar diren aholkularitza-bideak ezarriz, eta gizarte zerbitzu nahiz osasun etxeekin koordinazio eta elkarlanean.

b. Onuradunek, ahal den neurrian, sendagaien ordainketa aurreratu behar ez izatea, eta bide egokiak ezartzea automatikoa izan dadin koordainketarako laguntza, errezeta elektronikoa erabilita edo erabiltzaileak sendagaien aurretiazko ordainketara behartzen ez dituen beste edozein modutan.

c. Onetsiko den arauan plan bat jasotzea, laguntza horiei buruzko berri-ematea ahalik eta gehiena hedatzeko, kanpainak eginez osasun etxeetan, farmazia establezimenduetan eta egokitzat jotzen den beste edozein tokitan.

2. Nafarroako Parlamentuak berriro adierazten du arbuiatu egiten dituela apirilaren 20ko 16/2012 Errege Lege-dekretua eta bertan biltzen ziren koordainketa-neurriak, eta Espainiako Gobernua premiatzen du hura indargabetu dezan.

3. Nafarroako Parlamentuak, azkenik, arbuiatu egiten ditu Estatuak aurkeztutako errekurtsoak, bai 18/2012 Foru Legearen aurkakoa, bai beste autonomia erkidego batzuetan koordainketari aurre egiteko emandako arauen aurkakoak, eta erreibindikatzen du Nafarroak duen eskubidea, osasunerako eskubideari eta gizarte-babeseko bitartekoei buruz bere erabakiak hartzekoa, Estatuaren aldetik inolako inposizio, esku-sartze edo mugarik jasan gabe”.

